
1,000 penduduk Punggol dapat akses kepada pemeriksaan
telekesihatan di balai rakyat

SINGAPURA: Selama tujuh minggu mendatang, 1,000 penduduk Punggol boleh mendapatkan
akses kepada pemeriksaan telekesihatan di balai rakyat berdekatan.

Inisiatif sekumpulan pelajar itu berharap menggalak pemeriksaan kesihatan yang lebih kerap
terutama di kalangan warga emas dan mereka yang tidak memiliki alat pemeriksaan.

Mereka boleh mengunjungi astaka di balai rakyat berdekatan, yang dilengkapi dengan
teknologi terkini yang membolehkan banyak ujian dijalankan dalam masa yang singkat.

Misalnya, kamera mata yang menggunakan kecerdasan buatan (Al) untuk meramal risiko
seseorang menghidap penyakit mata dan jantung.

la pula boleh memeriksa kadar gula dalam darah untuk mengetahui risiko kencing manis.

Secara keseluruhan, prosesnya mengambil masa 20 minit dan beberapa minit kemudian, anda
boleh menerima laporannya.

Projek telekesihatan itu tercetus setelah sekumpulan mahasiswa dari Universiti Teknologi
Nanyang (NTU) mendapati bahawa pemeriksaan kesihatan di klinik dan hospital mengambil
masa lebih lama semasa krisis COVID-19.

Beberapa penduduk yang sudah mencuba khidmat tersebut puas hati dengan kepantasan dan
kemudahannya.

Anggota Parlimen GRC Pasir Ris, Yeo Wan Ling berharap inisiatif seperti itu dapat menggalak
penduduk untuk menjalani pemeriksaan kesihatan dengan lebih kerap.

"Mungkin mereka sibuk dan sukar untuk mereka mengambil masa untuk melakukan ini.
Kedua, sebenarnya ramai terutama bagi mereka yang tidak pernah menjalani pemeriksaan
kesihatan, bimbang dengan kesakitan.

"Memberikan mereka peluang mencuba bagaimana pemeriksaan kesihatan dilakukan dan
semoga mereka boleh menjadikan ini sebahagian dari jadual tahunan kerap untuk mereka
menjaga kesihatan dan diri mereka," kata Cik Yeo.

Kesemua slot untuk menjalani ujian buat 11 hari pertama sudahpun dipenuhi.

Para penganjurnya berharap astaka-astaka seperti itu boleh dijadikan satu ciri tetap di dalam
masyarakat.

Walaupun pandemik COVID-19 masih berlarutan, pemeriksaan kesihatan kerap harus
diteruskan.

